
O‘ZBEKISTONDA BUDJET OCHIQLIGINI 
TA’MINLASH BO‘YICHA QONUNCHILIK 

BAZASINING EVOLYUTSIYASI VA RIVOJLANISH 
BOSQICHLARI

Mamanov Alisher Umbarovich
Budjet-soliq ilmiy tadqiqotlari instituti bosh mutaxassisi

Mustaqil izlanuvchi
ORCID: 0009-0005-0374-0447 

E-mail: mamanovalisher362@gmail.com

Annotatsiya. Ushbu maqolada O‘zbekiston Respublikasida budjet ochiqligini ta’minlashga qaratilgan normativ-huquqiy 
bazaning evolyutsiyasi va rivojlanish bosqichlari tahlil qilinadi. Tadqiqotda mustaqillikdan keyingi davrda qabul qilingan 
asosiy qonunlar, Prezident farmon va qarorlari, shuningdek xalqaro moliya institutlari tomonidan ishlab chiqilgan fiskal 
shaffoflik standartlarining milliy qonunchilikka integratsiyalashuvi o‘rganiladi. Tahlil natijalari O‘zbekistonda budjet ochiqligi 
bo‘yicha normativ islohotlar izchil ravishda amalga oshirilganini, biroq amaliy ijro va jamoatchilik ishtiroki darajasida ayrim 
institutsional bo‘shliqlar saqlanib qolayotganini ko‘rsatadi.

Kalit soʻzlar: ochiq budjet indeksi, budjet ochiqligi tashabbuslari, Xalqaro valyuta jamg‘armasi, jamoatchilik ishtiroki.

Abstract. This article analyzes the evolution and development stages of the legal framework aimed at ensuring budget 
transparency in the Republic of Uzbekistan. The study examines key laws, presidential decrees and resolutions adopted 
since independence, as well as the integration of international fiscal transparency standards into national legislation. The 
findings indicate that Uzbekistan has made consistent progress in establishing a formal framework for budget openness, 
while certain institutional gaps remain in practical implementation and public participation mechanisms.

Key words: open budget index, budget openness initiatives, International Monetary Fund, public participation.

Аннотация. В статье анализируются эволюция и этапы развития нормативно-правовой базы, направленной 
на обеспечение открытости бюджета в Республике Узбекистан. Рассматриваются основные законы, указы и 
постановления Президента, а также процесс интеграции международных стандартов фискальной прозрачности 
в национальное законодательство. Результаты исследования показывают, что в Узбекистане сформирована 
последовательная нормативная основа бюджетной открытости, однако сохраняются институциональные 
проблемы в сфере практической реализации и участия общественности.

Ключевые слова: индекс открытости бюджета, инициативы открытости бюджета, Международный валютный 
фонд, участие общественности.

K I R I S H
Davlat budjetining ochiqligi va shaffofligi demokratik boshqaruvning ajralmas qismi hisoblanadi. U fuqarolar 

uchun davlat moliyaviy siyosatining maqsad va natijalari to‘g‘risida to‘liq tasavvur hosil qilish, mansabdor 
shaxslarning javobgarligini oshirish hamda korrupsiyaga qarshi kurashishda muhim vosita sifatida xizmat 
qiladi. O‘zbekiston Respublikasida mustaqillik yillarida budjet ochiqligi bo‘yicha sezilarli yutuqlarga erishilgan 
bo‘lsa-da, ushbu yo‘nalishdagi qonunchilikning shakllanishi va evolyutsiyasi murakkab hamda bosqichma-
bosqich jarayon sifatida namoyon bo‘ladi. Ushbu maqolada O‘zbekiston Respublikasida budjet ochiqligini 
ta’minlashga qaratilgan normativ-huquqiy hujjatlarning rivojlanish bosqichlari, ularning xalqaro standartlarga 
mosligi, amaliy tatbiqi hamda mavjud kamchiliklar va imkoniyatlar tahlil qilinadi.

M A V Z U G A  O I D  A D A B I Y O T L A R  S H A R H I
Iqtisodchi olimlar G. Samandarova va U. Pardayev o‘z ilmiy ishlarida O‘zbekistonda budjet ochiqligi 

va shaffofligiga oid normativ-huquqiy hujjatlarning qabul qilinishi 2018-yildan boshlab amalga oshirilganini 
ta’kidlab o‘tadi [1]. Ularning fikriga ko‘ra, bu davr mamlakatning fiskal boshqaruvida muhim burilish nuqtasi 
bo‘lib, undan avvalgi yillarda budjet jarayonida jamoatchilikka axborot berish va hisobdorlikni ta’minlashning 
tizimli mexanizmlari mavjud emas edi.

Bundan tashqari, olimlarning qayd etishicha, 2019-yilda o‘rta muddatli makroiqtisodiy va fiskal prognozlar 
to‘plamining taqdim etilishi, shuningdek hukumat e’tiborini talab qiladigan fiskal xatarlarning baholanishi, 2020-
yilgi Davlat budjetining Prezident qarori bilan emas, balki qonun orqali qabul qilinganligi budjet jarayonida 
O‘zbekiston parlamentining o‘sib borayotgan rolini ko‘rsatib berdi [2].

Budjet ochiqligida fuqarolarning ishtiroki masalasiga bag‘ishlangan tadqiqotlarga e’tibor qaratilsa, M. 
Sharapova O‘zbekistonda tashabbusli budjetlashtirish jarayonini shartli ravishda 2019–2020-yillarda amalga 
oshirilgan ishlar bo‘yicha ilk bosqich va 2021-yildan keyingi davrni tashabbusli budjet jarayonining ikkinchi 
(takomillashtirilgan) bosqichi sifatida ta’kidlaydi [3].

Yana bir iqtisodchi olim I. Jumaniyozov ham tashabbusli budjet jarayonida fuqarolarning ishtirokiga 
alohida e’tibor qaratib, tashabbusli budjetni aholining hayotiga ta’sir qiluvchi ijtimoiy va iqtisodiy siyosat hamda 
ustuvorliklarni amalga oshirish uchun vositalardan biri, degan xulosaga keladi [4].

T A D Q I Q O T  M E T O D O L O G I YA S I
Maqolada O‘zbekiston Respublikasida budjet ochiqligini ta’minlashga doir normativ-huquqiy bazaning 

shakllanishi, evolyutsiyasi va xalqaro standartlarga moslashuvi o‘rganiladi. Normativ-huquqiy tahlil orqali 
mustaqillikdan bugungi kunga qadar qabul qilingan qonunlar, Prezident qarorlari va budjet to‘g‘risidagi 
yillik hujjatlar tizimli ravishda o‘rganiladi. Solishtirma tahlil orqali O‘zbekiston tajribasi Iqtisodiy hamkorlik 
va taraqqiyot tashkiloti (IHTT), Xalqaro valyuta jamg‘armasi (XVJ), Xalqaro budjet hamkorligi kabi xalqaro 
tashkilotlar standartlari bilan qiyoslanadi. Bu budjet ochiqligi bo‘yicha milliy yondashuvning xalqaro mezonlarga 
yaqinlashuv darajasini baholashga xizmat qildi.

Tadqiqotning empirik bazasini O‘zbekiston Respublikasining rasmiy hujjatlari, xalqaro tashkilotlar 
hisobotlari, budjet monitoringi bo‘yicha ochiq ma’lumotlar hamda ilmiy manbalar tashkil qildi. Metodologik 
yondashuvlarning kombinatsiyasi budjet ochiqligining evolyutsion xarakterini, institutsional o‘zgarishlarni va 
xalqaro standartlarga moslashuv jarayonini yaxlit baholash imkonini berdi.

TAHLIL VA NATIJALAR
Biz mamlakatimizda Ochiq budjet indeksi so‘rovnomalarida baholanadigan indikatorlarning xalqaro 

standartlarga mos joriy etilishi talablarining qonunchiligimizda mustahkamlanish evolyutsiyalarini ko‘rib 
chiqamiz.

Fikrimizcha, Oʻzbekiston Respublikasi Prezidentining 2017-yil 7-fevraldagi “Oʻzbekiston Respublikasini 
yanada rivojlantirish boʻyicha Harakatlar strategiyasi toʻgʻrisida”gi PF-4947-son1 qarorda belgilangan 
vazifalarning ijrosi asnosida davlat boshqaruvi tizimini isloh qilish bo‘yicha davlat hokimiyati va boshqaruvi 
organlari faoliyatining ochiqligini ta’minlashga qaratilgan chora-tadbirlarning amalga oshirilishi, umuman 
olganda, ochiqlik sohasidagi katta qadamlardan biriga aylandi.

Xususan, Oʻzbekiston Respublikasi Prezidentining 2018-yil 26-dekabrdagi “Oʻzbekiston Respublikasining 
2019-yilgi asosiy makroiqtisodiy koʻrsatkichlari prognozi va Davlat budjeti parametrlari hamda 2020-2021-yillarga 
budjet moʻljallari toʻgʻrisida”gi PQ-4086-son2 qarorda 2019-yilgi asosiy makroiqtisodiy ko‘rsatkichlar prognozi 
hamda konsolidatsiyalashgan budjetning jamlanma parametrlarining 2020–2021-yillarga mo‘ljallangan maqsadli 
ko‘rsatkichlari tasdiqlanishini o‘rta muddatli budjetga o‘tish uchun dastlabki qadamlardan biri sifatida e’tirof 
etish mumkin. Shuningdek, davlat maqsadli jamg‘armalarining daromadlari va xarajatlari ham ushbu hujjatda 
batafsil ko‘rsatildi. Oʻzbekiston Respublikasi Prezidentining 2018-yil 22-avgustdagi “Budjet maʼlumotlarining 
ochiqligini va budjet jarayonida fuqarolarning faol ishtirokini taʼminlash chora-tadbirlari toʻgʻrisida”gi PQ-3917-
son3 qarorga ko‘ra, 2020-yildan boshlab Davlat budjeti va davlat maqsadli jamg‘armalari budjetlari to‘g‘risidagi 
axborotlar batafsil bayon etilgan, ilg‘or xalqaro standartlarga muvofiq tayyorlangan qonun bilan tasdiqlanishi 
belgilandi hamda davlat budjetining qonun bilan tasdiqlanish amaliyoti yo‘lga qo‘yildi. Yuqorida sanab o‘tilgan 
qonunchilikdagi o‘zgarishlarning har biri Xalqaro valyuta jamg‘armasining “Fiskal shaffoflik kodeksi” [5] 
tamoyillariga mos keladigan amaliyotlarni joriy etishga xizmat qiladi.

1	  https://www.lex.uz/docs/-3107036
2	  https://lex.uz/ru/docs/-4131684
3	  https://lex.uz/docs/-3879197

Budjet ochiqligi borasida faoliyat yuritayotgan yetakchi tashkilotlardan biri bo‘lgan Xalqaro budjet hamkorligi 
tashkiloti bilan hamkorlik aloqalarini o‘rnatish va uning tashabbuslarida ishtirok etish bo‘yicha amaliy harakatlar 
yo‘lga qo‘yildi hamda bu jarayon qonunchilikda o‘z aksini topdi. Oʻzbekiston Respublikasi Prezidentining 
2018-yil 22-avgustdagi “Budjet maʼlumotlarining ochiqligini va budjet jarayonida fuqarolarning faol ishtirokini 
taʼminlash chora-tadbirlari toʻgʻrisida”gi PQ-3917-son4 qarorda 2020-yildan boshlab ushbu tashkilotning Ochiq 
budjet indeksida ishtirok etishni ta’minlash maqsadida “yo‘l xaritasi”ni tasdiqlash belgilandi. Ushbu indeksda 
O‘zbekistonning o‘rnini aks ettirish bo‘yicha Oliy Majlis Senatida doimiy ishlar olib borilmoqda [6]. Shuningdek, 
bu borada Iqtisodiyot va moliya vazirligi tomonidan xorijiy ekspertlar bilan hamkorlikda budjet jarayonining 
shaffofligini oshirishga qaratilgan seminarlar tashkil etilmoqda [7].

Budjet ochiqligini ta’minlashda yana bir muhim dastur Davlat xarajatlari va moliyaviy hisobdorlikni baholash 
bo‘yicha xalqaro tashabbus (PEFA) hisoblanadi. Ushbu tashabbus davlat moliyasini boshqarish samaradorligi 
va budjet-soliq ma’lumotlari shaffofligini baholashga qaratilgan metodologik tizimdir. PEFA metodologiyasi 
Budjet loyihasi, Budjet qonuni, Budjetga o‘zgartirishlar kiritish, Budjet ijrosi bo‘yicha dastlabki hisobot hamda 
Fuqarolar uchun budjet nashrlari kabi budjet hujjatlarini tayyorlashda tayaniladigan asosiy hujjatlardan biri 
hisoblanadi. Vazirlar Mahkamasining 2025-yil 8-apreldagi “2025 — 2030-yillarda davlat moliyasini boshqarish 
tizimini takomillashtirish strategiyasini tasdiqlash toʻgʻrisida”gi 210-son5 qarori bilan PEFA metodologiyasining 
10.3-bandida nazarda tutilgan shartli majburiyatlar va boshqa fiskal xatarlar, 13.3-bandida qarzni boshqarish 
strategiyasi, 7.1-bandida transfertlarni taqsimlash tizimi, 16.3-bandida strategik rejalar va o‘rta muddatli 
budjetlarning o‘zaro muvofiqligi kabi indikatorlar davlat moliyasini boshqarish tizimini takomillashtirish doirasida 
baholanishi qonuniy jihatdan mustahkamlandi. Umuman olganda, PEFA metodologiyasi doirasida sifat va 
miqdoriy ma’lumotlarning katta hajmini har tomonlama tahlil qilish hisobotlarning shaffoflik darajasini xolisona 
baholash imkonini beradi. Olingan natijalar davlat moliyasini boshqarish tizimining kuchli va zaif tomonlarini 
aniqlash, uni takomillashtirish rejalarini ishlab chiqish hamda muntazam monitoring tizimini yo‘lga qo‘yish 
imkonini yaratadi.

Keyingi o‘rinda budjet ochiqligini o‘lchashda foydalaniladigan standartlardan biri Milliy hisoblar tizimi 
hisoblanadi. Hozirda Milliy hisoblar tizimining 2008-yilgi talqini (MHT-2008) amalda qo‘llanilmoqda. MHT-2008 
davlat moliyasiga oid makroiqtisodiy ma’lumotlarning yagona xalqaro standartlar asosida shakllantirilishini 
nazarda tutadi. O‘zbekistonda 2013-yildan boshlab xalqaro tashkilotlar bilan hamkorlikda MHT-2008ni joriy etish 
bo‘yicha sezilarli ishlar amalga oshirildi. Xususan, Oʻzbekiston Respublikasi Prezidentining 2020-yil 3-avgustdagi 
“Oʻzbekiston Respublikasining milliy statistika tizimini yanada takomillashtirish va rivojlantirish chora-tadbirlari 
toʻgʻrisida”gi PQ-4796-son6 qaror bilan kuzatilmaydigan iqtisodiyot bo‘yicha statistikani takomillashtirish, Vazirlar 
Mahkamasining 2025-yil 17-fevraldagi “Qurilish va uy-joy kommunal xoʻjaligi sohasida davlat boshqaruvi tizimi 
takomillashtirilishi munosabati bilan Oʻzbekiston Respublikasi Hukumatining ayrim qarorlariga oʻzgartirish va 
qoʻshimchalar kiritish toʻgʻrisida”gi 100-son7 qarori bilan kuzatilmaydigan iqtisodiyot bo‘yicha qo‘shilgan qiymat 
hajmi va uning yalpi ichki mahsulotdagi ulushini choraklik baholash, Oʻzbekiston Respublikasi Prezidentining 
2025-yil 10-dekabrdagi “Naqdsiz hisob-kitoblarni ommalashtirish va yashirin iqtisodiyot ulushini qisqartirishga 
qaratilgan qoʻshimcha chora-tadbirlar toʻgʻrisida”gi PF-246-son8 Farmon bilan esa 2030-yilgacha yalpi ichki 
mahsulotga nisbatan kuzatilmaydigan iqtisodiyot ulushini 1,3 baravarga qisqartirish maqsadlari normativ-
huquqiy hujjatlarda mustahkamlandi.

Budjet ochiqligi sohasida tayaniladigan yana bir xalqaro standartlar to‘plami Davlat sektorida buxgalteriya 
hisobi va moliyaviy hisobotning xalqaro standartlari hisoblanadi. Ushbu standartlar moliyaviy hisobotni 
shakllantirishda jahonning ilg‘or amaliyotlarini hisobga olgan holda ishlab chiqilgan talablar hamda ularni davlat 
sektorida qo‘llash bo‘yicha tavsiyalarni o‘z ichiga oladi. Xususan, Oʻzbekiston Respublikasi Prezidentining 
2018-yil 22-avgustdagi “Budjet maʼlumotlarining ochiqligini va budjet jarayonida fuqarolarning faol ishtirokini 
taʼminlash chora-tadbirlari toʻgʻrisida”gi PQ-3917-son9 qarorda Davlat sektorida xalqaro moliyaviy hisobot 
standartlariga (IPSAS) uyg‘unlashtirish bo‘yicha chora-tadbirlar rejasini tasdiqlash belgilandi. Vazirlar 
Mahkamasining 2020-yil 24-avgustdagi “2020 — 2024-yillarda Oʻzbekiston Respublikasi davlat moliyasini 
boshqarish tizimini takomillashtirish strategiyasini tasdiqlash toʻgʻrisida”gi 506-son10 qarori bilan davlat 
sektorida budjet hisobi va moliyaviy hisobot tizimini bosqichma-bosqich IPSASga moslashtirish ustuvor vazifa 
etib belgilandi. Oʻzbekiston Respublikasi Prezidentining 2022-yil 22-avgustdagi “2022-2023-yillarda axborot-
kommunikatsiya texnologiyalari sohasini yangi bosqichga olib chiqish chora-tadbirlari toʻgʻrisida”gi PQ-357-

4	  https://lex.uz/docs/-3879197
5	  https://lex.uz/docs/-7469803
6	  https://lex.uz/docs/-4926736
7	  https://lex.uz/uz/docs/-6815461
8	  https://lex.uz/uz/docs/-7897630
9	  https://lex.uz/docs/-3879197
10	  https://lex.uz/docs/-4966572

son11 qarorda esa Davlat sektorida xalqaro moliyaviy hisobot standartlarini tatbiq etish maqsadida “Davlat 
moliyasini boshqarish axborot tizimi 2.0”ni joriy etish belgilab qo‘yildi. Shuningdek, bir qator budjet hisobi 
standartlari xalqaro talablarga moslashtirildi va yangi standartlar qabul qilindi.

So‘nggi yillarda davlat moliyasini boshqarish tizimini takomillashtirishda mintaqaviy hamkorlik va 
o‘zaro o‘rganishga asoslangan tashabbuslarning ahamiyati ortib bormoqda. Shu nuqtayi nazardan, Davlat 
moliyasini boshqarishda o‘zaro o‘rganish va tajriba almashish hamjamiyati (PEMPAL) Yevropa va Markaziy 
Osiyo mamlakatlarida budjet ochiqligi, fiskal shaffoflik va institutsional nazorat mexanizmlarini rivojlantirishga 
xizmat qiluvchi muhim professional platforma sifatida namoyon bo‘lmoqda. Ushbu hamjamiyat donorlik 
moliyalashtirishga tayanmagan holda, teng huquqli davlat organlari o‘rtasida tajriba almashish va bilim tarqatish 
mexanizmlariga asoslanadi.

PEMPAL faoliyati asosan budjetlashtirish, g‘aznachilik va ichki audit yo‘nalishlarini qamrab oladi. Budjet 
yo‘nalishida natijaga yo‘naltirilgan va dasturiy-maqsadli budjetlashtirishni joriy etish, shuningdek budjet 
hujjatlarining ochiqligini oshirish masalalariga ustuvor ahamiyat beriladi. G‘aznachilik yo‘nalishida yagona 
g‘aznachilik hisobi, likvidlikni boshqarish hamda fiskal xatarlarni monitoring qilish masalalari chuqur o‘rganiladi. 
Ichki audit yo‘nalishida esa riskka asoslangan audit tizimlarini rivojlantirish, ichki nazorat mexanizmlarini 
mustahkamlash va korrupsiyaga qarshi institutsional choralarni kuchaytirish masalalari muhim o‘rin egallaydi.

So‘nggi o‘n yilliklarda fiskal shaffoflikni ta’minlash va jamoatchilikni budjet jarayoniga faol jalb etish 
masalalari davlat moliyasini boshqarish sohasidagi ustuvor yo‘nalishlardan biriga aylandi. Ushbu jarayonda 
Fiskal shaffoflikni ta’minlash bo‘yicha global tashabbus (GIFT) muhim xalqaro platforma sifatida shakllandi. 
GIFT fiskal shaffoflikni nafaqat axborot ochiqligi, balki fuqarolarning budjet qarorlarini qabul qilish jarayonidagi 
mazmunli ishtirokini ta’minlash orqali rivojlantirishni maqsad qiladi.

Xalqaro oliy audit organlari tashkiloti (INTOSAI) 1953-yilda tashkil etilgan bo‘lib, u mustaqil nodavlat 
tuzilma hisoblanadi va Birlashgan Millatlar Tashkilotining Iqtisodiy va ijtimoiy kengashi huzurida maslahat 
maqomiga ega. Tashkilotga 195 ta oliy moliyaviy nazorat organlari a’zo. INTOSAI tomonidan ishlab chiqilgan 
audit tamoyillarida budjet ma’lumotlarining ochiqligi va shaffofligi, shuningdek audit natijalarini parlament va 
jamoatchilikka taqdim etish zarurligi alohida ta’kidlangan.

O‘zbekistonda ham INTOSAIga a’zo bo‘lish va xalqaro standartlarni joriy etish bo‘yicha izchil ishlar 
amalga oshirildi. Oʻzbekiston Respublikasi Prezidentining 2019-yil 27-maydagi “Oʻzbekiston Respublikasida 
korrupsiyaga qarshi kurashish tizimini yanada takomillashtirish chora-tadbirlari toʻgʻrisida”gi PF-5729-son12 
Farmon va 2021-yil 27-avgustdagi “Davlat moliyaviy nazorati tizimini yanada takomillashtirish chora-tadbirlari 
toʻgʻrisida”gi PF-6300-son13 Farmonlarga muvofiq, O‘zbekiston Respublikasi Hisob palatasining INTOSAIga 
a’zo bo‘lishi, ISSAI standartlarini joriy etish va kadrlar salohiyatini oshirish bo‘yicha vazifalar belgilandi. Natijada, 
INTOSAI boshqaruv kengashining 2021-yil 23-noyabrda bo‘lib o‘tgan 75-sessiyasida O‘zbekiston Respublikasi 
Hisob palatasi ushbu tashkilotga to‘laqonli a’zo sifatida qabul qilindi va bu qaror rasman e’lon qilindi (1-jadval).

1-jadval. O‘zbekistonda budjet ochiqligi qonunchiligining rivojlanish bosqichlari14

Bosqich Davr Asosiy xususiyat Huquqiy asos

I bosqich 1991–2016-yillar
Budjet ma’lumotlari yopiq, 
jamoatchilik ishtiroki 
cheklangan

Alohida yillik qarorlar

II bosqich 2017–2018-yillar Ochiqlik siyosiy ustuvorlikka 
aylanishi

07.02.2017 yildagi PF-4947-son Prezident 
Farmoni, 
22.08.2018 yildagi PQ-3917-son Prezident 
qarori

III bosqich 2019–2021-yillar Parlament rolining kuchayishi, 
o‘rta muddatli budjet

26.12.2018 yildagi PQ-4086-son Prezident 
Qarori,
Har yillik Budjet qonunlari

IV bosqich 2022-yildan–
hozirgacha

Xalqaro standartlar (PEFA, 
IPSAS, OBS) integratsiyasi

22.08.2022 yildagi PQ-357-son Prezident 
Qarori,
08.04.2025 yildagi 210-son Vazirlar 
Mahkamasi qarori

11	  https://lex.uz/docs/-6166539
12	  https://lex.uz/docs/-4355387
13	  https://lex.uz/docs/-5607471
14	  Muallif tomonidan tayyorlangan

Jadval ma’lumotlaridan ko‘rishimiz mumkinki, O‘zbekistonda budjet ochiqligini ta’minlashga qaratilgan 
qonunchilik bazasi bosqichma-bosqich va izchil ravishda rivojlangan. Birinchi bosqichda (1991–2016-yillar) 
budjet jarayoni asosan ijro hokimiyati doirasida shakllanib, jamoatchilik uchun ochiq axborot va ishtirok 
mexanizmlari cheklangan edi.

Ikkinchi bosqichda (2017–2018-yillar) budjet ochiqligi davlat siyosatining muhim ustuvor yo‘nalishiga 
aylanishi natijasida ochiqlik va hisobdorlikni ta’minlashga qaratilgan normativ-huquqiy asoslar shakllana 
boshladi. Ushbu davrni budjet jarayonida institutsional burilish nuqtasi sifatida tavsiflash mumkin.

Uchinchi bosqichda (2019–2021-yillar) davlat budjetining qonun orqali tasdiqlanishi va budjetni o‘rta 
muddatli rejalashtirishga o‘tilishi parlament nazoratining kuchayishiga hamda fiskal shaffoflikning institutsional 
jihatdan mustahkamlanishiga xizmat qildi.

To‘rtinchi bosqich (2022-yildan hozirgi davrgacha) esa budjet ochiqligi sohasida xalqaro standartlar va 
baholash mexanizmlarini (PEFA, IPSAS, XVJ standartlari va hokazo) milliy amaliyotga integratsiya qilish bilan 
xarakterlanadi. Mazkur bosqichda normativ ochiqlik darajasi sezilarli darajada oshgan bo‘lsa-da, uning amaliy 
ijrosi va jamoatchilik ishtirokini chuqurlashtirish dolzarb vazifa bo‘lib qolmoqda.

X U L O S A  V A  T A K L I F L A R
Tadqiqot natijalari shuni ko‘rsatadiki, O‘zbekiston Respublikasida budjet ochiqligini ta’minlashga qaratilgan 

normativ-huquqiy baza so‘nggi yillarda bosqichma-bosqich va tizimli ravishda rivojlandi. Xususan, 2017-
yildan keyingi davrda davlat budjetini qonun orqali tasdiqlash amaliyotining joriy etilishi, o‘rta muddatli fiskal 
rejalashtirishga o‘tish, davlat maqsadli jamg‘armalari va fiskal xatarlar bo‘yicha axborotlarning oshkor qilinishi 
xalqaro fiskal shaffoflik standartlariga yaqinlashuvni ta’minladi.

Xulosa qilib aytganda, O‘zbekistonda budjet ochiqligi bo‘yicha huquqiy asoslar shakllangan bo‘lsa-da, 
keyingi bosqichda ushbu normalarning amaliy samaradorligini oshirish, Ochiq budjet indeksi indikatorlari bilan 
bevosita bog‘liq mexanizmlarni kuchaytirish hamda jamoatchilik nazorati institutlarini rivojlantirish ustuvor 
vazifa bo‘lib qolmoqda. Ushbu yo‘nalishdagi islohotlar fiskal boshqaruv sifatini oshirish va davlat moliyasining 
barqarorligini ta’minlashga xizmat qiladi.

